
勁草行

作者：王冕　元

本作品收錄於《列朝詩集/甲前05》

中原地古多勁草，節如箭竹花如稻。

白露灑葉珠離離，十月霜風吹不到。

萋萋不到王孫門，青青不蓋讒佞墳。

游根直下土百尺，枯榮暗抱忠臣魂。

我問忠臣為何死，元是漢家不降士。

白骨沉埋戰血深，翠光瀲灩腥風起。

山南雨晴蝴蝶飛，山北雨冷麒麟悲。

寸心搖搖為誰道，道傍可許愁人知。

昨夜東風鳴羯鼓，髑髏起作搖頭舞。

寸田尺宅且勿論，金馬銅駝淚如雨。

此元朝作品在全世界都属于公有领域，因为作者逝世已经超过100年，且作品于1931年1

月1日之前出版。

